
Abstract

The influence of work conflict towards family has become an issue among working women in
Malaysia. Therefore, research problems are triggered when previous researches show that
there are effects of family work conflicts toward mental health resulting in anxiety, depression,
and stress between women that can affect women’s lives. Hence, the focus of the research
objective is to identify the work conflicts toward family relationship on mental health among
women entrepreneurs in Johor. The researcher uses a quantitative research approach through
questionnaires as an instrument for collecting the research data. The research population
consists of women entrepreneurs in Johor. For the research data analysis, the researcher will
use descriptive and inferential statistics using the Structural Equation Model (SEM) through
the SPSS and AMOS software. Thus, this research is expected to contribute to women
entrepreneurs in overcoming problems especially in issues regarding to work conflicts toward
family in hopes that they will be able to give commitment in carrying out their responsibilities
effectively.

Abstrak

Pengaruh konflik kerja terhadap keluarga telah menjadi isu dalam kalangan wanita yang
bekerja di Malaysia. Sehubungan dengan itu permasalahan kajian tercetus apabila kajian lepas
menunjukkan terdapat kesan konflik kerja keluarga terhadap kesihatan mental sehingga
mengakibatkan kebimbangan, kemurungan dan stres dalam kalangan wanita yang boleh
memberikan kesan kepada kehidupan wanita. Oleh itu, fokus utama objektif dalam kajian
adalah mengenalpasti hubungan konflik kerja terhadap keluarga ke atas kesihatan mental
dalam kalangan usahawan wanita di Johor. Pengkaji menggunakan pendekatan kajian
kuantitatif melalui borang soal selidik sebagai instrumen untuk mengumpul data kajian.
Populasi kajian pula terdiri daripada usahawan wanita di Johor. Bagi analisis data kajian,
pengkaji akan menggunakan statistik deskriptif dan inferensi dengan menggunakan Pemodelan
Persamaan Berstruktur (SEM) melalui perisian SPSS dan AMOS. Sehubungan dengan itu,
kajian ini diharapkan dapat memberi sumbangan kepada usahawan wanita dalam mengatasi
permasalahan khususnya isu dalam konflik kerja terhadap keluarga agar dapat memberikan
komitmen semasa menjalankan tanggungjawab dengan cekap.

Kata kunci: Konflik Kerja-Keluarga, Konflik Kerja terhadap Keluarga, Kesihatan Mental

2017 JHLCB

Pendahuluan

Penglibatan wanita dalam kerjaya sebagai usahawan banyak menghadapai kekangan dan
cabaran khususnya konflik dan tekanan. Malah, kajian-kajian lepas turut menjelaskan bahawa
usahawan wanita menghadapi kekangan yang berorientasikan masalah kewangan keluarga,
konflik menjalankan tanggungjawab kerja dan keluarga, cabaran rangkaian sosial, limitasi
pendidikan dan kurang kemahiran dalam pengurusan kehidupan kerja dan keluarga (Mauchi,
Mutengezanwa & Damiyano, 2014). Walaubagaimanapun, penglibatan wanita dalam sektor
keusahawanan pada masa kini telah mengubah pandangan dan persepsi masyarakat bahawa
kaum lelaki merupakan satu-satunya ketua keluarga yang mencari nafkah dan menanggung
segala keperluan isi rumah (Klesment & Bavel, 2017). Namun demikian, peranan wanita
masih terikat dengan hakikat kehidupan iaitu, wanita masih menjadi suri rumah dan
menguruskan hal ehwal anak-anak dan rumahtangga walaupun mereka mempunyai kerjaya
sebagai usahawan (Norhalimah & Joyce, 2017 dan Pierret, 2006). Ini kerana, walaupun
masyarakat mengharapkan golongan wanita terlibat secara aktif dalam kerja sosial dan
menyumbang kepada komuniti, namun masyarakat masih mementingkan peranan golongan
wanita terhadap keluarga (Gierc et al., 2016; Lalita, 2015).

Penglibatan golongan wanita dalam sektor keusahawanan bakal mencetuskan masalah
sekiranya mereka tidak dapat menyeimbangi antara penggunaan masa sebaik-baiknya dalam
memenuhi tuntutan terhadap kerja dan tuntutan terhadap keluarga. Secara tidak langsung, ia
akan mencetuskan masalah konflik kerja terhadap keluarga sehingga seringkali mengganggu
produktiviti dan aktiviti dalam perusahaan mereka (Azmat & Fujimoto, 2016; Burke & El-
Kot, 2010; Grandey et al., 2005). Kajian terdahulu juga mendapati bahawa masalah ini begitu
sukar ditangani sama ada secara fizikal mahupun psikologi sehingga mengakibatkan ramai
wanita mengambil langkah tidak bekerja semata-mata untuk menjalankan tanggungjawab

menguruskan rumahtangga sahaja (Belkin, 2003; Joint Economic Committee, 2016;
Nomaguchi & Fettro, 2016; Peiperl & Baruch, 1997). Walau bagaimanapun, desakan
ekonomi seringkali menyebabkan wanita terpaksa untuk bekerja semula. Komitmen yang
terpaksa ini menyebabkan berlakunya stres dalam kalangan usahawan wanita kerana mereka
perlu menyumbang kepada sumber pendapatan dalam keluarga. Dalam situasi sebegini,
seseorang wanita yang bekerja sebagai usahawan pastinya lebih memilih untuk memenuhi
tanggungjawab yang berkaitan dengan kerja walaupun fenomena tersebut secara lansung dan
tidak langsung akan menjejaskan tanggungjawab mereka di rumah (Erdamar & Demirel,
2016).

Penglibatan wanita dalam sektor keusahawanan di Malaysia semakin meningkat sama ada
dalam sektor perniagaan mikro, kecil ataupun sederhana. Ini terbukti dengan analisis Banci
Ekonomi pada tahun 2011 yang menunjukkan kira-kira 19.7 peratus iaitu 126,910 daripada
645,136 perniagaan Industri Kecil dan Sederhana (IKS) dimiliki sepenuhnya oleh golongan
wanita (Jabatan Perangkaan Malaysia, 2011). Oleh hal yang demikian, sokongan kajian Liao
(2011) mendapati bahawa bebanan kerja yang tinggi menyebabkan golongan usahawan
wanita mengalami keletihan emosi dan fizikal sehingga boleh menimbulkan ketegangan
dalam keluarga. Implikasi situasi negatif tersebut telah menyebabkan usahawan wanita
mudah mengalami kemurungan, kebimbangan dan stres sehingga menyebabkan berlakunya
konflik kerja, sekaligus menyumbang impak negatif kepada keluarga dan kesihatan mental
wanita tersebut. Kenyataan tersebut dapat disokong melalui bukti statistik berkaitan kesihatan
mental yang menunjukkan sebanyak 1.2 peratus daripada rakyat Malaysia dewasa
mempunyai morbiditi psikiatri atau mental yang mana, majoritinya adalah wanita (55%)
berbanding lelaki hanya sebanyak 45 peratus sahaja (Institute of Public Health, 2008). Selain
itu, kajian oleh sebuah syarikat media dan maklumat Nielsen di Amerika Syarikat juga
mendapati bahawa wanita di Malaysia berada pada kedudukan ke-16 mengalami tekanan
kesihatan mental di peringkat dunia (The Nielsen Company, 2011). Kajian tersebut terbukti
sebagai kajian empirikal kerana jumlah responden adalah tinggi iaitu 6,500 orang wanita
daripada 21 buah negara di dunia mengalami hal tersebut. Ini menunjukkan, wanita Malaysia
mengalami masalah dalam kehidupan yang berkaitan dengan masalah pengurusan kerja dan
keluarga.

Oleh itu, kajian ini dijalankan untuk melihat hubungan antara konflik kerja terhadap keluarga
dan kesihatan mental dalam kalangan usahawan wanita di Johor.

Kajian Literatur
Konflik Kerja Keluarga

Konflik kerja keluarga didefinisikan sebagai konflik yang berlaku apabila pekerja cuba untuk
menyeimbangkan tanggungjawab antara kerja dan keluarga (Jasmine, Nasina, & Muhammad
Hasmi, 2016). Dalam erti kata lain, fenomena ini berlaku apabila individu mengalami
kesukaran untuk menjalankan tanggungjawab terhadap keluarga kerana faktor terhadap
tugasan dan tuntutan kerja semasa, ataupun tugasan kerja yang tidak dapat diselesaikan
disebabkan oleh beban keluarga yang berat (Allen et al., 2012; Erdamar & Demirel, 2016;
Jasmine et al., 2016; Kim, Hwang & Heppner, 2012; Wang & Peng, 2017). Menurut
Greenhaus dan Beutell (1985), terdapat tiga jenis konflik kerja keluarga yang perlu dikenal

pasti iaitu konflik kerja keluarga berasaskan masa, konflik kerja keluarga berasaskan
ketegangan dan konflik kerja keluarga berasaskan tingkah laku. Gutek, Searle dan Klepa
(1991) pula mendapati bahawa ketiga-tiga bentuk konflik kerja keluarga ini mempunyai dua
arah iaitu konflik yang berlaku disebabkan oleh tuntutan kerja mengganggu keluarga (konflik
kerja terhadap keluarga) dan konflik disebabkan oleh tuntutan keluarga mengganggu kerja
(konflik keluarga terhadap kerja). Kajian terhadap konflik kerja keluarga telah dikembangkan
dalam kajian Carlson, Kacmar dan Williams (2000) dan hasil kajian beliau mendapati apabila
ketiga-tiga bentuk dan kedua-dua arah tersebut digabungkan, maka ia akan menghasilkan
enam dimensi konflik kerja keluarga iaitu konflik kerja terhadap keluarga berasaskan masa,
konflik keluarga terhadap kerja berasaskan masa, konflik kerja terhadap keluarga berasaskan
ketegangan, konflik keluarga terhadap kerja berasaskan ketegangan, konflik kerja terhadap
keluarga berasaskan tingkah laku dan konflik keluarga terhadap kerja berasaskan tingkah
laku.

Konflik kerja keluarga berasaskan masa berlaku apabila jumlah masa yang diperlukan bagi
memenuhi peranan dan tanggungjawab menjadi terhad sehingga mencetuskan kesukaran dan
kesulitan terhadap individu tersebut (Burke, Weir & DuWors, 1980; Greenhaus et al., 2006;
Judge, Boudreau & Bretz, 1994; Keith & Schafer, 1984). Waktu kerja yang panjang, jadual
kerja yang tidak fleksibel dan kerja mengikut sistem syif merupakan faktor berlakunya
konflik antara peranan kerja dan keluarga (Allen et al., 2013; Judge et al., 1994; Parasuraman
et al., 1996; Shang, O’Driscoll & Roche, 2017; Simunic & Gregov, 2012; Tammelin et al.,
2017). Konflik kerja keluarga berasaskan ketegangan berlaku apabila penglibatan dalam satu
peranan menyukarkan seseorang individu untuk memenuhi keperluan peranan yang lain
(Greenhaus & Beutell, 1985). Sebagai contoh, stres kerja, konflik peranan, kekaburan
peranan dan kehabisan tenaga dikenalpasti sebagai konflik berasaskan ketegangan yang boleh
membawa kepada konflik kerja keluarga (Brotheridge & Lee, 2005; Lambert, Qureshi &
Frank, 2016; Leiter & Durup, 1996). Manakala, faktor yang berkaitan dengan keluarga
seperti konflik dan keretakkan rumah tangga tergolong dalam konflik keluarga terhadap kerja
berasaskan ketegangan (Byron, 2005). Konflik kerja terhadap keluarga berasaskan tingkah
laku pula berlaku apabila wujud percanggahan dan kontradiksi antara dua peranan misalnya
peranan antara kerja dan peranan dalam keluarga (Burke & Greenglass, 2001; Kossek &
Ozeki, 1998). Ini menunjukkan bahawa, konflik tersebut akan berlaku sekiranya tingkah laku
yang diperlukan di tempat kerja tidak selari dengan tingkah laku yang diperlukan dalam
keluarga.

Konflik Kerja Terhadap Keluarga

Konflik kerja terhadap keluarga ditakrifkan sebagai konflik yang berlaku antara kerja dan
tanggungjawab terhadap keluarga. Konflik tersebut berlaku apabila seseorang individu yang
bekerjaya gagal mengendalikan kedua-dua tuntutan tersebut yang mana akhirnya
memberikan implikasi negatif sama ada terhadap aspek kerja atau keluarga (Boles, Howard
& Donofrio, 2001; Greenhaus & Beutell, 1985). Konflik kerja terhadap keluarga juga berlaku
apabila berlaku wujud campur tangan kerja terhadap keluarga yang boleh mengakibatkan
masalah konflik dalam keluarga (Lohana & Harsono, 2011). Dalam konteks kajian, konflik
kerja terhadap keluarga berlaku apabila peranan yang diperlukan bagi melaksanakan
tanggungjawab terhadap kerja mengganggu peranan untuk memenuhi tanggungjawab
terhadap keluarga.

Kajian empirikal juga menunjukkan konflik kerja terhadap keluarga boleh mempengaruhi
beberapa aspek kehidupan termasuklah aspek tekanan psikologi (Kan & Yu, 2016), kepuasan
kerja (Anafarta, 2011; Erdamar & Demirel, 2016), komitmen organisasi (Hatam et al., 2016;
Kiss, 2013; Malik, Awan & Qurat-ul-Ain, 2015) dan kepuasan hidup (Mazerolle et al., 2008).
Tambahan pula, golongan pekerja didapati lebih mudah mengalami konflik kerja terhadap
keluarga berbanding konflik keluarga terhadap kerja (Baral, 2016; Erdamar & Demirel, 2016;
Siti Aisyah & Siti Khadijah, 2012). Selain itu, beberapa penyelidik juga mendapati bahawa
golongan wanita lebih mudah mengalami konflik kerja terhadap keluarga berbanding
golongan pekerja lelaki (Erdamar & Demirel, 2016; Tammelin et al., 2017).

Konflik kerja terhadap keluarga berasaskan masa dikaji secara lebih meluas berbanding
konflik berasaskan ketegangan dan konflik berasaskan tingkah laku (Adams, King & King,
1996; Aryee, 1992). Faktor kesibukan masa yang melampau dalam perusahaan biasanya akan
memberi masalah untuk memenuhi tuntutan terhadap keluarga khususnya usahawan wanita
(Frone, Russell & Cooper, 1997; Uzoigwe, Low & Siti Nurani, 2016; Westring et al., 2014).
Ini kerana tugas mengurus merupakan transformasi peranan seorang wanita. Selain itu,
tugasan sebagai usahawan dan isteri merupakan dua tugas yang mencabar dan sukar
dilaksanakan dalam masa yang serentak. Ketidakupayaan untuk memberi masa yang sama
rata kepada semua domain boleh menimbulkan konflik dalaman khususnya ketidakpuasan
dan perasaan bersalah seorang wanita bekerjaya yang berstatus isteri (Shirley et al., 2017) .

Konflik Keluarga Terhadap Kerja

Konflik keluarga terhadap kerja tercetus apabila konflik peranan dalam memenuhi tuntutan
dan ketegangan peranan dalam keluarga telah menjejaskan keupayaan seseorang individu
untuk menjalankan tanggungjawab yang berkaitan dengan kerja. Konflik keluarga terhadap
kerja ditakrifkan sebagai konflik yang berlaku apabila seseorang itu tidak dapat memenuhi
tanggungjawab yang berkaitan dengan kerja kerana percanggahan masa yang diperuntukkan
antara keluarga dan kerjaya. Ini disokong melalui kajian Higgins, Duxbury dan Irving (1992)
yang mendapati bahawa penglibatan dan jangkaan keluarga mempunyai hubungan terhadap
konflik dalam keluarga, namun tidak mempunyai hubungan dengan konflik kerja terhadap
keluarga. Fenomena konflik kerja terhadap keluarga berlaku apabila bebanan dan
tanggungjawab berat terhadap keluarga menambahkan tuntutan masa seseorang untuk
bersama keluarga disamping memenuhi tuntutan sebagai pekerja sehingga meningkatkan
ketegangan (Boise & Neal, 1996).

Teori Peranan

Sokongan kajian memerlukan pengukuhan teori sebagai asas kekuatan kajian. Justeru,
pengkaji mendapati teori peranan mempunyai pendekatan yang menyokong kajian ini. Teori
peranan berasal daripada kajian Kahn et al. (1964). Teori peranan menegaskan bahawa
lazimnya seseorang itu akan dibebani peranan yang pelbagai dalam sebuah kehidupan
(contohnya, peranan sebagai ibu bapa, isteri, anak dan keluarga) dan mereka mempunyai
kekangan dan had masa yang terhad untuk memenuhi tuntutan setiap peranan. Akibatnya, ia
akan menyebabkan konflik antara peranan kerana wujudnya sikap untuk memenuhi semua
peranan dalam kehidupan mereka. Kahn et al. (1964) mendapati, teori ini wujud apabila
seseorang mempunyai kekangan masa yang disebabkan oleh bebanan dan tanggungjawab

yang pelbagai seperti tanggungjawab sebagai ibu bapa, isteri, anak dan keluarga. Hal-hal
tersebut merupakan punca dan pencetus kepada konflik atas dasar usaha memenuhi semua
peranan dalam kehidupan seharian seorang wanita yang bekerja.

Kebarangkalian seseorang individu mengalami konflik antara peranan berpunca daripada
permintaan pasangan dan keluarga untuk memberi tumpuan dan melibatkan diri dalam
aktiviti keluarga khususnya semasa waktu malam. Sebagai contoh, dari aspek domain kerja,
seseorang usahawan wanita yang memegang jawatan sebagai pengarah dalam perusahaan dan
pada masa yang sama mempunyai kewajipan mematuhi dan menghormati suami sebagai
ketua keluarga di rumah. Dalam situasi ini, seorang usahawan wanita tidak wajar
menonjolkan sikap dan peranannya sebagai pengarah perusahaan apabila pulang ke rumah
kerana peranannya sebagai isteri adalah berbeza dengan peranan beliau di tempat Kerja.
Berdasarkan domain-domain yang telah dibincangkan, pengkaji mendapati bahawa teori
peranan merupakan teori yang holistik untuk menyokong kajian yang dijalankan.

Kesihatan Mental

Kesihatan mental merujuk kepada situasi normal manusia iaitu, seseorang individu
menyedari potensinya boleh berdaya tindak terhadap stres kehidupan, boleh bekerja dengan
produktif dan boleh memberikan sumbangan yang sewajarnya kepada masyarakat (World
Health Organization, 2014). Menurut Kementerian Kesihatan Malaysia (2012), kesihatan
mental adalah “kemampuan individu, kelompok dan persekitaran berinteraksi antara satu
sama lain bagi mempromosi kesejahteraan subjektif serta fungsi yang optima disamping
menonjolkan penggunaan keupayaan kognitif, efektif untuk menuju ke arah pencapaian
matlamat individu dan kumpulan secara selari dan berteraskan keadilan”. Kesihatan mental
dalam kajian ini merujuk kepada keadaan sejahtera, sempurna pemikiran dan kestabilan
emosi dan tingkah laku di mana seseorang individu itu dapat menyelesaikan kerja dan
tugasan dengan efektif. Impak atau ciri utama gangguan mental dapat dikesan melalui gejala
kemurungan. Selain itu, kemurungan juga dapat dikesan melalui elemen lain yang digariskan
sebagai pencetus kepada masalah kesihatan mental iaitu kebimbangan dan stres.

Menurut Lakhan dan Vieira (2008), kebimbangan, kemurungan dan stres merupakan elemen
yang terdapat dalam kesihatan mental. Gejala kesihatan mental tercetus apabila masalah
kebimbangan melampau sehinga mengakibatkan gangguan emosi dan fikiran yang mana
akhirnya menyumbang kepada potensi masalah keresahan dan gangguan kesihatan mental
(American Psychiatric Association, 2017; Portnoy, 1959). Kedua, kemurungan merupakan
masalah kesihatan mental yang melibatkan perubahan tingkah laku yang dapat dikesan
melalui gaya, perbuatan atau keadaan seseorang yang tidak stabil seperti gemar menyendiri
dan termenung. Ketiga, stres merupakan tekanan yang memberi impak kepada perasaan
seseorang sehingga menyebabkan masalah dalaman dan menjejaskan kesihatan seseorang
individu (Krantz, Thorn & Kiecolt-Glaser, 2013; Portnoy, 1959). Berdasarkan ketiga-tiga
elemen yang dibincangkan, pengkaji merumuskan bahawa kebimbangan, kemurungan dan
stres menjadi pencetus utama kepada masalah kesihatan mental sehingga mengakibatkan
pelbagai implikasi. Dalam konteks kajian, wanita merupakan individu yang dominan
menghadapi masalah ini khususnya isteri-isteri yang bekerja.

Konflik Kerja Terhadap Keluarga dan Kesihatan Mental

Konflik yang mencetuskan masalah kesihatan mental sememangnya boleh berlaku dalam
kalangan usahawan wanita. Malahan, masalah kesihatan mental juga menjadi semakin
menular di peringkat global (World Health Organization, 2017). Dalam kajian Panigrahi,
Padhy dan Panigrahi (2014), mereka mendapati seramai 240 orang pekerja wanita yang telah
berkahwin di bandar Bhubaneswar, India turut mengalami konflik kerja terhadap keluarga
sehingga menyebabkan masalah kesihatan mental. Kajian tersebut juga mendapati kadar
peratusan masalah kesihatan mental dalam kalangan wanita adalah memperolehi nilai 32.9
peratus. Walaupun kadar ini mempunyai angka peratusan di bawah 40 peratus, namun jika
dibiarkan tanpa kekangan atau tindakan sewajarnya boleh mencapai kadar peningkatan dari
masa ke semasa. Peningkatan dalam isu kesihatan mental dalam kalangan wanita adalah hal
yang tidah sewajarnya berlaku kerana wanita pada dasarnya mempunyai ciri-ciri psikologi
yang kuat. Namun, jika hal ini bertambah ia akan menjejaskan banyak pihak khususnya
suami dan anak-anak yang tidak terurus dengan baik.

Perbincangan tentang konflik kerja terhadap keluarga dalam kalangan wanita sememangnya
menjadi isu penting. Tambahan pula, semakin ramai wanita yang melibatkan diri dalam
perniagaan dan politik sama ada di peringkat negara mahupun global. Menyedari hakikat ini,
pengkaji semakin aktif menjalankan kajian berkaitan peranan wanita dalam menghadapi
konflik kerja terhadap keluarga. Sebagai contoh, kajian oleh Wang dan Peng (2017) yang
dijalankan terhadap 443 orang kakitangan wanita daripada tiga buah perusahaan berskala
besar di China mendapati bahawa konflik kerja terhadap keluarga mempunyai hubungan
yang positif dengan kemurungan dalam kalangan wanita professional. Ini menunjukkan,
peningkatan konflik kerja terhadap keluarga turut meningkatkan masalah kemurungan dalam
kalangan wanita. Berbeza dengan kajian yang dijalankan oleh Baral (2016) iaitu, konflik
kerja terhadap keluarga dan konflik keluarga terhadap kerja ke atas 224 orang wanita
pengurusan dan professional di India menunjukkan dapatan hubungan yang negatif dengan
kesejahteraan pekerja. Bivariat analisis yang digambarkan juga menunjukkan bahawa wanita
yang berpengalaman menghadapi konflik keluarga-kerja dan tidak terlibat dalam pembuatan
keputusan keluarga serta mempunyai kekangan masa aktiviti sosial dan terapi lazimnya akan
mempunyai tahap kesihatan mental yang lemah.

Dalam konteks kajian di Malaysia, kajian yang sama telah dijalankan oleh Siti Aisyah dan
Siti Khadijah (2012) juga mendapati tahap konflik kerja terhadap keluarga memberi kesan
kepada tahap kesihatan mental. Dalam kajian tersebut, pengkaji mendapati bahawa implikasi
konflik kerja terhadap keluarga telah menyebabkan masalah kesihatan mental dan akhirnya
mengganggu iklim kerjaya dalam organisasi. Kajian mereka juga memperlihatkan bahawa
implikasi konflik kerja terhadap keluarga juga terlibat dalam sektor organisasi akademik
kerana dapatannya menunjukkan kesihatan mental menyumbang kadar tukar ganti kerja
dalam kalangan guru di Malaysia. Generalisasi tersebut digambarkan dan diwakili melalui
dapatan kajian terhadap 130 orang guru Sekolah Kebangsaan Simpang dan Sekolah
Menengah Kebangsaan Kampung Jambu di Perak yang telah dipilih sebagai responden.

Kajian-kajian berkaitan konflik kerja terhadap keluarga sememangnya didapati memberi
kesan negatif terhadap kesihatan mental dan kecenderungan pekerja menamatkan
perkhidmatan dalam sektor pekerjaan. Noraini (2002) telah menjalankan kajian untuk
mengkaji hubungan konflik kerja terhadap keluarga, kawalan lokus (iaitu, langsung,

moderator dan mediator) dan kesejahteraan kesihatan wanita. Kajian beliau melibatkan
seramai 310 orang wanita yang bekerja dan mempunyai keluarga di Malaysia. Kajian beliau
membuktikan bahawa ketiga-tiga kawalan tersebut memberi kesan ke atas hubungan antara
konflik kerja terhadap keluarga dan kesejahteraan kesihatan. Hasil dapatan kajian beliau juga
jelas menunjukkan bahawa konflik kerja terhadap keluarga memberi kesan positif terhadap
tekanan. Walau bagaimanapun, hanya kesan langsung kawalan yang ditemui dalam
meramalkan simptom-simptom tekanan. Ini menunjukkan, kawalan dalam aspek emosi dan
dalaman diri boleh mengubah tahap kesihatan mental pekerja.

Berdasarkan hujah-hujah kajian lepas, jelas menunjukkan bahawa konflik kerja terhadap
keluarga memberi impak terhadap kesihatan mental dalam kalangan pekerja khususnya
wanita. Oleh hal yang demikian, berdasarkan premis-premis yang dibincangkan dan
sokongan kajian-kajian lepas, pengkaji telah membangunkan kerangka kajian seperti dalam
Rajah 1. Bahkan, hujah-hujah dan dapatan kajian lepas telah mendorong pengkaji untuk
membangunkan andaian hipotesis iaitu:

Hipotesis 1: Terdapat hubungan antara konflik kerja terhadap keluarga dan kesihatan mental
dalam kalangan usahawan wanita di Johor.

KONFLIK KERJA KELUARGA

Berasaskan (Pemboleh ubah
masa bersandar)
MG KESIHATAN
Kerja Berasaskan MENTAL
terhadap ketegangan

Keluarga

e Kebimbangan
e Kemurungan
Berasaskan o Stres

tingkah laku

Rajah 1 : Kerangka Konseptual Kajian

Metodologi Kajian
Rekabentuk Kajian

Dalam kajian ini, pengkaji akan menjalankan rekabentuk kajian secara kuantitatif. Pengkaji
akan menggunakan instrumen soal selidik bagi kaedah pengumpulan data kajian. Pengkaji
juga akan mengenalpasti hubungan antara dua pemboleh ubah iaitu pemboleh ubah bebas dan

pemboleh ubah bersandar. Dalam kajian ini, pemboleh ubah bebas adalah konflik kerja
terhadap keluarga, manakala pemboleh ubah bersandar pula adalah kesihatan mental.
Lanjutan kajian akan dijalankan secara terperinci. Oleh itu, penulisan ilmiah ini merupakan
ilmu konseptual yang memperlihatkan jangkaan hasil kajian dan sokongan pengkaji lepas
sahaja.

Populasi dan Persampelan Kajian

Dalam merealisasikan pencapaian objektif kajian, pengkaji akan menentukan jumlah sampel
berdasarkan jumlah populasi kajian. Kebarangkalian dapatan kajian juga akan dikaji dalam
tindakan dan susulan kajian. Oleh itu, pengkaji akan menggunakan kaedah persampelan bagi
menentukan jumlah sampel kajian (Cohen, 1988). Kaedah menjalankan kutipan data kajian
pula adalah berasaskan kaedah persampelan rawak mudah.

Instrumen Kajian

Pengkaji akan menggunakan beberapa bentuk pengukuran iaitu pengukuran secara nominal
bagi mendapatkan analisis latar belakang responden kecuali umur. Ini kerana, pengukuran
umur dilakukan mengikut kaedah pengukuran ratio. Bagi pengukuran pemboleh ubah bebas
dan pemboleh ubah bersandar, pengkaji akan menggunakan pengukuran secara ordinal
dimana instrumen soal selidik yang telah diadaptasi akan dinilaikan dengan skal likert. Bagi
menjelaskan secara terperinci berkaitan instrumen, terdapat tiga seksyen yang akan dikajian.
Seksyen A merupakan bahagian yang menjelaskan dapatan latar belakang responden
(demografi). Seksyen B merupakan soalan yang berkaitan dengan konflik kerja terhadap
keluarga dan ia merupakan adaptasi daripada kajian lepas iaitu kajian Carlson et al. (2000).
Akhir sekali, seksyen C adalah soalan yang berkaitan dengan kesihatan mental. Dalam
bahagian C, pengkaji akan mengambil kesemua soalan DASS 21 untuk diletakkan dalam
pemboleh ubah bersandar bagi mengukur kesihatan mental responden kajian.

Kesahan dan Kebolehpercayaan Instrumen Kajian

Kesahan dan kebolehpercayaan merupakan salah satu langkah yang akan mengukuhkan dan
menguatkan kajian awalan yang juga dikenali sebagai pra uji data. Oleh itu, pengkaji akan
menjalankan beberapa analisis bagi memastikan item-item yang dibentuk berada dalam
konstruk yang tepat. Antara analisis utama yang perlu dilakukan adalah menjalankan analisis
Confirmatory Factor Analysis (CFA) untuk menguji analisis kesahan konstruk dalam kajian.
Antara dapatan yang penting dalam analisis CFA adalah, pengkaji akan mengenalpasti nilai-
nilai dalam Goodness of Fit Index (GFI) dan Root Mean Square Residual (RMR) dan semua
dapatan yang dapat mengukuhkan kesahan dan kebolehpercayaan melalui analisis CFA.

CFA merupakan analisis yang akan digunakan untuk melihat keserasian dan perkaitan antara
item dalam elemen yang dikaji (Byrne, 2010). CFA juga digunakan untuk membuktikan
sejauhmana kekuatan Model Fit (Bentler, 1990). Model Fit yang mempunyai aras kekuatan
tinggi lazimnya dipengaruhi oleh syarat-syarat iaitu default model haruslah mempunyai nilai
CMIN/DF<3, RMR<0.08, CFI>0.9, GFI>0.9 dan RMSEA<0.08. Bagi mendapatkan hasil
yang terbaik, pengkaji akan meneliti kejituan nilai-nilai modification indices dan nilai e yang
untuk membina gambar rajah model CFA. Jika syarat-syarat CFA telah dipenuhi, pengkaji

akan merujuk kembali nilai estimates dalam standardized regresssioan weight dan
memastikan nilai-nilai tersebut stabil dan perlu dibuang jika nilai berada di bawah 0.3.
Pengkaji akan melakukan kaedah yang sama secara berulang-ulang mengikut analisis CFA.
Jika kesemua syarat telah dipenuhi, ia menunjukkan item dalam elemen yang dikaji boleh
digunakan dan jitu (Krehbiel, 2004).

Analisis Data Kajian

Analisis multivariate dijalankan menggunakan pendekatan Pemodelan Persamaan Berstruktur
(Structural Equation Modelling iaitu SEM) dalam perisian AMOS 23. Kajian ini memilih
pendekatan pemodelan persamaan berstruktur untuk menjawab objektif kajian kerana
pendekatan ini membenarkan pengkaji untuk menguji pelbagai pemboleh ubah secara
serentak dalam sebuah model tunggal. Tindakan kajian akan dilakukan dalam kajian sebenar
bagi mencapai sasaran objektif kajian.

Penghargaan

Terima kasih diucapkan kepada semua responden khususnya usahawan-usahawan wanita
di Johor kerana memberi kerjasama dalam merealisasikan matlamat dan objektif kajian.
Jutaan terima kasih juga diberikan kepada penyelia dan rakan-rakan penyelidik bersama-sama
menjayakan kajian ini. Semoga usaha sama antara semua iaitu pengkaji yang merupakan
penyelidik utama puan Thuaibah @ Suaibah Abu Bakar, penyelia dan rakan penyelidik
Profesor Madya Dr. Siti Aisyah Panatik, Encik Azlah Mohd Ali dan Dr. Maisarah Mohamed
akan membantu usahawan-usahawan wanita khususnya di Johor mengatasi masalah-masalah
konflik kerja keluarga dan masalah kesihatan mental yang dibangkitkan sebagai isu utama
dalam kajian ini.

